
Монгол Улсын Их Хурлын 2020 оны намрын ээлжит чуулганы
 Төсвийн байнгын хорооны 

12 дугаар сарын 15-ны өдөр /Мягмар гараг/-ийн 
хуралдааны товч тэмдэглэл

Төсвийн байнгын хорооны дарга Б.Жавхлан ирц, хэлэлцэх асуудлын дарааллыг танилцуулж, хуралдааныг даргалав.

Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдал тогтоосон тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Б.Жавхлан, Улсын Их Хурлын гишүүн Г.Амартүвшин, Х.Баделхан, Ж.Батжаргал, Ж.Батсуурь, С.Ганбаатар, Ц.Даваасүрэн, Л.Мөнхбаатар, Б.Пүрэвдорж нар Төрийн ордны “Жанжин Д.Сүхбаатар” танхимаас, Улсын Их Хурлын гишүүн С.Амарсайхан, Ц.Анандбазар, С.Одонтуяа, Ш.Раднаасэд нар байгаа газраасаа MyParliament программ болон онлайн хэлэлцүүлгийн программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 18 гишүүнээс 13 гишүүн цахим хуралдааны программын ирцэд бүртгүүлж, 72.2 хувийн ирцтэйгээр хуралдаан 9 цаг 50 минутад Төрийн ордны “Жанжин Д.Сүхбаатар” танхимд эхлэв.  


Чөлөөтэй: Х.Булгантуяа, Ч.Хүрэлбаатар, Б.Чойжилсүрэн. 
Нэг.Монгол Улсын хууль тогтоомжийг 2024 он хүртэл боловсронгуй болгох үндсэн чиглэл батлах тухай” Улсын Их Хурлын тогтоолын төсөл /Засгийн газар 2020.12.01-ний өдөр өргөн мэдүүлсэн, анхны хэлэлцүүлэг, санал, дүгнэлтээ Хууль зүйн байнгын хороонд хүргүүлнэ/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Б.Баасандорж, мөн яамны Хууль зүйн бодлогын газрын дарга П.Сайнзориг, Сангийн яамны Санхүүгийн бодлогын газрын дарга Ц.Зоригтбат, мөн яамны Хууль, эрх зүйн газрын дарга З.Энхболд нар оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Р.Болормаа, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 
Тогтоолын төсөлтэй холбогдуулан Улсын Их Хурлын гишүүн Г.Амартүвшин, Ж.Батжаргал, Ц.Анандбазар нарын тавьсан асуултад Төсвийн байнгын хорооны дарга Б.Жавхлан, Хууль зүй, дотоод хэргийн яамны Төрийн нарийн бичгийн дарга Б.Баасандорж нар хариулж, тайлбар хийв.


Байнгын хорооноос гарах санал, дүгнэлтийг Улсын Их Хурлын гишүүн Г.Амартүвшин Хууль зүйн байнгын хорооны хуралдаанд танилцуулахаар тогтов.

Уг асуудлыг 10 цаг 12 минутад хэлэлцэж дуусав.
Хоёр.Ажлын хэсэг байгуулах тухай /Төсвийн шинэчлэлийг бүх түвшинд хэрэгжүүлэх үйл ажиллагааны хөтөлбөр боловсруулах үүрэг бүхий/

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав. 

Тогтоолын төслийг Төсвийн байнгын хорооны дарга Б.Жавхлан танилцуулав. 

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Б.Жавхлан: “Ажлын хэсэг байгуулах тухай” Байнгын хорооны тогтоолын төслийг баталъя гэсэн санал хураалт явуулъя.


Зөвшөөрсөн

  6

Татгалзсан

  8

Бүгд


14

42.9 хувийн саналаар дэмжигдсэнгүй. 
Улсын Их Хурлын гишүүн Б.Жавхлан техникийн саатал гарсан тул дээрх санал хураалтыг хүчингүй болгох горимын санал гаргав. 

          Б.Жавхлан: Улсын Их Хурлын гишүүн Б.Жавхлангийн гаргасан горимын саналыг дэмжье гэсэн санал хураалт явуулъя.


Зөвшөөрсөн

    8


Татгалзсан

    6


Бүгд


  14


57.1 хувийн саналаар горимын санал дэмжигдлээ.
Б.Жавхлан: “Ажлын хэсэг байгуулах тухай” Байнгын хорооны тогтоолын төслийг баталъя гэсэн санал хураалтыг дахин явуулъя.


Зөвшөөрсөн

  9

Татгалзсан

  3

Бүгд


12

75.0 хувийн саналаар Байнгын хорооны тогтоол батлагдлаа. 

Хуралдаан 40 минут үргэлжилж, 18 гишүүнээс 15 гишүүн хүрэлцэн ирж, 83.3 хувийн ирцтэйгээр 10 цаг 30 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА                                                             Б.ЖАВХЛАН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                 Д.УЯНГА

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 

12 ДУГААР САРЫН 15-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Жавхлан: Байнгын хорооны эрхэм гишүүдийн энэ өдрийн амгаланг айлтгая. Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас ковид 19 цар тахлын онцгой нөхцөл байдалтай холбогдуулан гаргасан зөвлөмж шийдвэр болон Монгол Улсын Их Хурлын чуулганы хуралдааны дэгийн тухай хуульд заасан онцгой нөхцөлд хэрэглэх цахим хуралдааны дэгийн дагуу Улсын Их Хурлын гишүүд Төсвийн байнгын хорооны хуралдаанд myparliament болон zoommeeting программыг ашиглан цахимаар оролцож байна. 
Байнгын хорооны хуралдаанд оролцож байгаа гишүүдийг танилцуулъя. Ганибалын Амартүвшин, Цогт-Очирын Анандбазар, Хавдисламын Баделхан, Жигжидийн Батжаргал, Жамбын Батсуурь, Сайнхүүгийн Ганбаатар, Цэрэнпилийн Даваасүрэн, Лхагвын Мөнхбаатар, Салдангийн Одонтуяа, Бөхчулууны Пүрэвдорж, Шатарбалын Раднаасэд, Дуламдоржийн Тогтохсүрэн нарын гишүүд оролцож байна. 72 хувийн ирцтэй байна. Үүнээс танхимд Амартүвшин гишүүн, Батсуурь гишүүн, Батжаргал гишүүн мөн миний бие ингээд 4 гишүүн танхимаас оролцож байна. 

Байнгын хорооны гишүүдийн олонх хүрэлцэн ирж Байнгын хорооны ирц 72 хувьтай бүрдсэн тулд Төсвийн байнгын хорооны 2020 оны 12 дугаар сарын 15-ны өдрийн хуралдаан нээснийг мэдэгдье. 

Байнгын хорооны хуралдаанаар хэлэлцэх асуудлыг танилцуулъя. 1.Монгол Улсын хууль тогтоомжийг 2024 он хүртэл боловсронгуй болгох үндсэн чиглэл батлах тухай Улсын Их Хурлын тогтоолын төсөл. Засгийн газар 2020 оны 12 дугаар сарын 01-ний өдөр өргөн мэдүүлсэн. Анхны хэлэлцүүлэг. Санал, дүгнэлтээ Хууль зүйн байнгын хороонд хүргүүлнэ. 2.Ажлын хэсэг байгуулах тухай. Төсвийн шинэчлэлийг бүх шатанд хэрэгжүүлэх үйл ажиллагааны хөтөлбөр боловсруулах үүрэг бүхий ажлын хэсгийг байгуулах ёстой өнөөдөр. Хэлэлцэх асуудалтай холбоотой саналтай гишүүд байна уу? Алга байна. Хэлэлцэх асуудалдаа оръё. 
Нэг.Монгол Улсын хууль тогтоомжийг 2024 он хүртэл боловсронгуй болгох үндсэн чиглэл батлах тухай Улсын Их Хурлын тогтоолын төслийг хэлэлцэж эхэлнэ. 
Тэмүүлэн гишүүн цахимаар нэмж оролцож байна. Ажлын хэсгийг та бүхэнд танилцуулъя. Энхболд Хууль зүйн яамны Хууль эрх зүйн газрын дарга, Зоригтбат Сангийн яамны Санхүүгийн бодлогын газрын дарга, Тэлмүүн Сангийн яамны Төсвийн бодлого, төлөвлөлтийн газрын орлогын хэлтсийн дарга, Баасандорж Хууль зүй, дотоод хэргийн яамны Төрийн нарийн бичгийн дарга, Сайнзориг Хууль зүй, дотоод хэргийн яамны Хууль зүйн бодлогын газрын дарга. Ажлын хэсгийн гишүүд бүрэлдэхүүнээрээ Хууль зүйн байнгын хороон дээр танилцуулга хийж байгаа юм байна. Ядаж тал нь ороод ирээч хуваагдаад 2 Байнгын хороон дээрээ. Хурдлаарай. Ажлын хэсгийн гишүүд танхимд орж ирлээ. 
Тогтоолын төсөлтэй холбогдуулан асуулт асуух гишүүн байна уу? Онлайнаар бүртгээрэй. Заал танхимаас Амартүвшин гишүүн, Батжаргал гишүүд байна. Онлайнаар нэрсийг тасаллаа. Танхимаас оролцож байгаа Амартүвшин гишүүн. Амартүвшин гишүүний микрофоныг нээж өгье. 
Г.Амартүвшин: Өглөөний мэнд. Энэ 8 сард чинь бид нар нөгөө зээлийн хүүг бууруулах тогтоолыг баталсан шүү дээ Их Хурлаар. Тэгэхээр энэ зээлийн хүү бууруулахтай холбоотой ямар хуулийн төслүүд энэ жагсаалтад орсон байгаа вэ? Би бол нэг л хуулийн төсөл олж харлаа. 
2 дугаарт одоо бид нар энэ жагсаалтыг батлах юм бол одоо юу гэдэг юм Их Хурлын ажлын явцад шинээр хууль батлах шаардлагатай гэвэл орж болох юм уу болохгүй юм уу? Зөвхөн энэ л одоо жагсаалтаараа явах юм уу гэдэг дээр нэг тодорхой хариулт өгөөч. Баярлалаа. 
Б.Жавхлан: Ажлын хэсэг хэддүгээр микрофон вэ? Баасандорж дарга уу? 1 дүгээр микрофон. 
Б.Баасандорж: Хууль зүй, дотоод хэргийн яам Баасандорж Амартүвшин гишүүний асуултад хариулъя. 2 асуулт асууж байна. Зээлийн хүүг бууруулахтай холбоотой хууль тогтоомжийн төсөл байгаа юу гэж. Яг энэ чиглэлээр бол энэ манай энэ зүйл дээр бол байхгүй. Харин Монголбанк дээр ажлын хэсэг гарсан яг энэ чиглэлийнхээ ажлууд хийгдээд явж байгаа юм байна лээ. Монголбанк дээр ажлын хэсэг гарсан тал талын төлөөллийг оруулсан ажлын хэсэг ажиллаж байгаа.
2 дахь асуултын хувьд Улсын Их Хурлын гишүүд хууль санаачлах юм бол энэ үндсэн чиглэлд орох уу гэсэн асуултыг асууж байна. Энэ үндсэн чиглэл бол зөвхөн Хууль тогтоомжийн тухай хуулийн 7 дугаар зүйлд заасны дагуу 7.1-т заасны дагуу Засгийн газар 4 жилийн хугацаанд хууль тогтоомжоо ямар, ямар төслүүд батлах юм бэ гэдэг төлөвлөгөөний төсөл байгаа Засгийн газрын. Их Хурлын гишүүд, Монгол Улсын Ерөнхийлөгч хууль санаачлах нь бол энэ төлөвлөгөөнөөс үл хамаараад өөрсдийнхөө бүрэн эрхт заасан бүрэн эрхийнхээ хүрээнд тухайн цаг үед нь өөрсдөө санаачлаад явна гэсэн үг. Энд баригдахгүйгээр. 
Б.Жавхлан: Баасандорж даргаа ингэж асуултыг бас ойлгоорой. Намар хаврын чуулганы эхэнд тухайн улирлын чуулганаар хэлэлцэх хууль тогтоомжийн жагсаалт гаргадаг шүү дээ. Тэгээд тэрэн дээр одоо энэ намрынх одоо батлагдсан байгаа. Энэ бас мөн давхар ингээд батлагдаад явна. Тэрэн дээр давхардаж байгаа, энэнээс гадна тэр жагсаалтад дахиж оруулах хаврын жагсаалтад дахиж оруулах ийм юунууд байж болно тийм ээ. Тэр бол давхардах юм байхгүй. Шинээр нэмж хасаж болно нөгөө жагсаалтаа. Тийм та тэгээд нэг микрофон дээрээ протоколд үлдээдээ. 
Б.Баасандорж: Тэгье. Хууль тогтоомжийн тухай хуулийн 7 дугаар зүйлийн 7.5-д би би буруу санаагүй бол 7.5-д санаж байна. Их Хурал нөгөө хэлэлцэх асуудлын дарааллаа тогтоохдоо зөвхөн Засгийн газрын хуулийн төслүүдийг энэ үндсэн чиглэлд заасан дарааллаар нь дарааллыг баримтална гэсэн юу байгаа. Тэгээд одоо бол яг өнөөдрийн байдлаар Улсын Их Хурал дээр Засгийн газраас өргөн мэдүүлсэн 40 хуулийн төсөл байгаа. Тэр 40 бол энэ дотор ороогүй байгаа. Тэгэхээр тэр 40 хуулийн төсөл болон энэ үндсэн чиглэлийг хэрэв батлах юм бол Засгийн газрынхыг ерөнхийдөө бол Их Хурлын өөрийн бүрэн эрхийн асуудал байгаа. Гэхдээ энийг баримтлаад дарааллаа тогтооно гэсэн үг. Их Хурлын гишүүд Ерөнхийлөгчийнх бол тусдаа дараалалтай. Их Хурлын уялдаатай юу болоод явж байгаа. 

Б.Жавхлан: Баярлалаа. Гэхдээ Баасандорж даргаа дараа дахиад хэрэв энэ зээлийн хүү буурахтай холбоотой ямар хууль чиглэлийн эрх зүйн баримтууд бичиг баримтууд байна вэ гэсэн асуулт байвал огт байхгүй ч арай биш шүү. Энэ Өрийн удирдлагын тухай хуульд нэмэлт, өөрчлөлт оруулах тухай хууль чинь тэр зээлийн хүү бууруулах багц хууль эрх зүйн актууд дотор чинь байгаа шүү дээ. Тийм учраас энийг холбож ярих хэрэгтэй шүү. Хариулт хэрэггүй. Батжаргал гишүүн танхимаас оролцож байгаа Батжаргал гишүүний микрофоныг нээж өгье. Онлайнаар гишүүд байна уу? 
Ж.Батжаргал: Баярлалаа. Тэгэхээр хэд хэдэн асуулт байгаад байгаа юм. Засгийн газрын үйл ажиллагааны хөтөлбөр, нөгөө Эдийн засаг, нийгмийн 25 он хүртэл хөгжүүлэх үндсэн чиглэлийнхээ хангалтыг хангахад бид бүхэнд энэ эрх зүйн шинэчлэлийн орчин шаардлагатай байгаад байгаа л даа. Тэнд гол тусаж орсон зүйлүүд юу байна вэ гэхээр зэрэг сум суурин газруудын хөгжлийн асуудал яригдаад байгаа юм. Тэгэхээр зэрэг тэрийг би багцлаад энэ нийтийн аж ахуйн хөгжлийн тухай асуудал юм байна даа гэж ингэж ойлгоод байгаа. Тэгэхээр энэ чиглэлийн асуудал ер нь ямар хууль тогтоомжоор зохицуулагдаж гарч ирэх юм бэ гэдэг нэг ийм асуудал байна. 
2 дахь асуудал нутгийн зам хөтөлбөрийн тухай асуудал байгаад байгаа. Тэнд мэдээж одоо мөрдөгдөж байгаа стандарт юмдаа өөрчлөлт оруулъя нэлээн шинэ төсөл явах гээд байна гэдэг юм яригдаад байгаа. Тэгэхээр зэрэг авто замын тухай хуульд орох өөрчлөлтийн тухай асуудал байх уу? Ер нь юу гэж төсөөлж энэ үндсэн чиглэл рүү оруулж ирсэн бэ гэдэг асуудал байгаад байна. 
3 дахь асуудал ерөөсөө энэ үйлдвэржилтийнхээ асуудлыг бид дан бодлогоор зохицуулаад явчих юм уу бас эрх зүйн зохицуулалт юмнууд гаргах ёстой юм уу энэ үйлдвэржилттэй холбоотой асуудлыг ер нь юу гэж төсөөлж харж байгаа вэ гэдэг асуудал байна. Ийм 3 асуулт. 
Дээр нь Газрын тухай багц хуулийг багцаар нь авч үзмээр байгаад байгаа. Би зүгээр үндсэн чиглэлийг эргүүлж харсан. Салбарынхаа чиглэлүүд дээр задраад, задраад орсон юм байна. Газрын ерөнхий хууль, Тусгай хамгаалалттай газар нутгийн тухай хууль, Газар өмчлөлийн тухай хууль энэ тэр гээд ингээд задраад орсон юм байна лээ. Эд нарыг нэг дор газрын багц хууль гэдгээр нь томьёолж бөөнд нь оруулж ирэхээр үндсэн чиглэлдээ тусгавал хуулиудын уялдаа хангагдах ёстой. Би бол Газрын тухай хууль, Газрын хэвлийн тухай хууль, энэ Ашигт малтмалын тухай хууль энэ тэр чинь хоорондоо бас нарийн уягдаж өгдөггүй ийм л эрх зүйн зохицуулалтууд…/минут дуусав/
Б.Жавхлан: Батжаргал гишүүний 1 минутыг өгье. Нэмчих үү, Батжаргал гишүүний 1 минутыг нэмж өгье. 
Ж.Батжаргал: Үндэсний хэмжээний томоохон хэлэлцүүлэг зөвлөлдөх уулзалтууд зохион байгуулъя. Энэ бэлчээрийн эрх зүйн орчныг боловсронгуй болгоё гээд ингээд Их Хурлын Байнгын хорооноос ажлын хэсэг гараад уг нь ковид элдэв бусын байдал хөл хорио тогтоогдоогүй бол нэлээн ажил энэ ондоо эмхрэх байсан. Тэр хойшлогдоод байгаа. Тэгэхээр зэрэг ерөөсөө энэ ирэх 4 жилд энэ бэлчээрийн асуудлаа бид нэг авч үзэж эрх зүйн зохицуулалт юмнуудыг нь боловсронгуй болгох талаар анхаарах ёстой болов уу гэсэн нэг ийм асуудал байна. Энэ дээр ер нь ямар төсөөлөл бодлоготой байна вэ гэдэг асуудал байна. 
Б.Жавхлан: Болсон уу та? Ажлын хэсэг 1 дүгээр микрофон. Баасандорж дарга. 

Б.Баасандорж: Хууль зүй, дотоод хэргийн яам Баасандорж эрхэм гишүүний асуултад хариулъя. Зам, тээврийн яам болон Барилга хот, байгуулалтын яамны эрхлэх асуудлын хүрээний чиглэлийн хууль тогтоомжуудыг эрхэм гишүүн асууж байна. Барилга хот байгуулалтын сайдын эрхлэх асуудлын хүрээнд ирэх 4 жилд бол Засгийн газраас Газрын багц хууль байгаа. Сая гишүүний хэлснээр Газрын багц хуулийг санаачлахаар төлөвлөсөн. Газрын ерөнхий хууль, Кадастрын тухай хуулийн шинэчилсэн найруулга, Монгол Улсын иргэнд газар өмчлүүлэх тухай хууль, Геодези, зураг зүйн тухай хууль, Орон зайн өгөгдлийн тухай гэх мэт газрын багц хуулиуд байгаа.
Эд нарыг бол тус тусад нь үзэл баримтлаа боловсруулж байгаа. Гэхдээ яг сая гишүүний хэлснээр Их Хуралд Засгийн газраас өргөн мэдүүлэхдээ Хууль тогтоомжийн тухай хуульд заасны дагуу багцаар нь хамтад нь өргөн мэдүүлэхээр бол төлөвлөж байгаа. Одоо Хууль зүй, дотоод хэргийн яам болон Барилга хот байгуулалтын яамнаас хамтарсан ажлын хэсэг ажиллаж байгаа. Мөн энэ хуулийн үзэл баримтлалын хүрээнд сая гишүүний хөндсөн бэлчээрийн асуудлыг мөн багц хуулийнхаа хүрээнд шийдэхээр төсөл боловсруулж байгаа. Мөн Монгол Улсын Засгийн газраас ирэх 4 жил яг саяын гишүүний хэлсний дагуу хүнд үйлдвэрийн тухай, хөнгөн үйлдвэрийн тухай дэмжих тухай ийм 2 хуулийн төслийг өргөн мэдүүлэхээр төлөвлөсөн. Үндсэн чиглэлд суулгасан байгаа. 
Авто тээврийн тухай хуулийг бол одоо Улсын Их Хуралд өргөн мэдүүлсэн. Хэлэлцүүлгийн шатанд байгаа. Харин авто замын чиглэлээр бол ирэх 4 жилд бол холбогдох салбарын яамнаас бол санал ирээгүй. Яг цаг үеийн нөхцөл байдлаас бол шалтгаалаад магадгүй шаардлагатай гэж үзвэл яамд Засгийн газраас өргөн мэдүүлэхээр төлөвлөж байгаа. Яг үндсэн чиглэлд бол тусаагүй байгаа замтай холбоотой. 
Б.Жавхлан: Батжаргал болж байна уу хариулт. Хэддүгээр микрофон бэ, 1 үү? Асуултаа асууж байх хооронд хариултуудаа бусад хувааж аваад бэлдэж бай л даа. 1 дүгээр микрофон. 
Б.Баасандорж: Хүнд үйлдвэрийг дэмжих тухай, хөнгөн үйлдвэрийг дэмжих тухай хуулийн төсөл Уул уурхайн сайд болон Хүнс, хөдөө аж ахуйн сайдын эрхлэх асуудлын хүрээнд байгаа. Танд одоо яг үндсэн чиглэлээс дугаараар нь хэлье. Та хуралдаан даргалагч зөвшөөрвөл. 
Б.Жавхлан: Тэгвэл гишүүд жичдээ танилцуулаарай наадахаа. 
Б.Баасандорж: Ойлголоо даргаа. 

Б.Жавхлан: Онлайнаар Анандбазар гишүүний дүрс микрофоныг өгье. 
Ц.Анандбазар: Байна уу? Сонсогдож байна уу? 
Б.Жавхлан: Сонсогдож байна. Анандбазар гишүүн өглөөний мэнд. 
Ц.Анандбазар: Өглөөний мэнд. Чухал хууль хэлэлцэж байгаа юм байна. Гэхдээ энэ хэлэлцэж байгаа хуульд зарчмын одоо санал байна. Тухайлбал манай залуу ярьж байна л даа. Үйлдвэржилтийн тухай хүнд үйлдвэржилтийн тухай хуулиуд орох гэж байна гээд. Ер нь Байнгын хороонд энэ хуулиудын бэлтгэл ажил их сул орж байна. 1 дүгээрт цаасаараа тодорхой хугацааны өмнө санал авах хэрэгтэй байна. Үйлдвэрийн бодлогын байнгын хороонд орж ирээгүй байгаа хууль Засгийн газрын саналаар шууд ороод ирэхээр хэлэлцэх явцад одоо бүтээмжтэй ирээдүйд бодлого болохоор амьдралд хэрэгжихээр ийм хууль болохгүй байна гэж бодож байна. 
Тийм учраас орох хуулийн дараалал Тогтохсүрэн даргаар дамжуулаад ер нь бид саналаа өгөх хэрэгтэй байна. Ялангуяа Их Хурлын 1 дэх жил одоо хамгийн бодлогын том хуулиудыг батлах хэрэгтэй байна. Тухайлбал Банкны тухай хуулийг шинэчлэх зайлшгүй шаардлагатай байна. Өнөөдөр банкны хүү буухгүй байгаа нь Монголбанкны саналыг хараад бид суугаад байгаа учраас энэ банкны шинэчлэл хийгдэхгүй байна. 
Ер нь нарийн мэргэжлийн хүмүүсийн нэг сул байдаг. Өөрийнхөө одоо боломжийг олж хардаггүй ийм байдаг шүү дээ. Тэгэхээр бид өөрсдөө санал өгөх хэрэгтэй байна. Банкны хуулийг шинэчилснээр хүүгийн бодлогыг зах зээлд буулгах бодит үр дүн одоо гаргах цаг болсон. 1 ярихдаа бид хөрөнгө оруулалтын банк гэж яриад байдаг. Нөгөө ярихдаа бид бодлогын буюу албадлагын чанартай хүү буулгах ийм даалгавар өгөөд байдаг. Энэ ерөөсөө амьдралд хэрэгжихгүй байна. 
2 дугаарт энэ цар тахалтай холбоотой энэ өвчний дараа дэлхий даяар аялал жуулчлал бөөм гэж ярьдаг. Маш том одоо хөгжил ирэх гэж байна. Энэ бэлдсэн хуулиудыг аялал жуулчлалтай холбоотой хуулиудыг Агаарын тээврийн тухай хууль, тэр Тоглоомын тухай хууль бусад хуулиудыг яаралтай одоо хэлэлцэх ийм бэлтгэл ажилд орох хэрэгтэй байна. Энэ Шүүхийн тухай хууль болон энэ хуулийн системийг бүхэлд нь шударга болгох энэ хуулиудыг энэ ондоо багтаагаад хийх юм бол ер нь одоо нийгэмд бас хүлээж байсан олон зүйл.../минут дуусав/
Б.Жавхлан: Анандбазар гишүүн болсон уу, 1 минутаа авах юм уу? 1 минутыг нь нэмж өгье. 
Ц.Анандбазар: Тэгэхээр энэ хуулийн дараалалд санал авдаг Их Хурлын гишүүдийн оролцоог нэмэгдүүлэх хэрэгтэй байна. Тогтохсүрэн даргад бас би тодорхойлж хэлж байгаа. Засгийн газар мэдээж хэрэг одоо хууль оруулж байгаа нь сайн. Гэхдээ энэ оруулж ирж байгаа хууль бол хөгжлийн дарааллаар гэх юм уу амьдрал дээр хүлээгдэж хуулиудын энэ дэг жаяг бол төдийлөн сайн биш байна гэж бодоод байгаа юм. Тэгэхээр ер нь цаашдаа ирэх 6 сард хэлэлцэх хуулийн талаар Их Хурал дээрээ нэг ярилцах хэрэгтэй байна. Тэгээд үндсэн чиглэлээ Засгийн газарт нэг ерөнхий чиглэл өгөх юм бол аливаа хууль өөрөөс гарсан хуулийн дараа батлагдах хуулиар одоо урган гарч амьдралд хэрэгжих нь илүү бодитой байдаг. 
Өөрөөр хэлбэл эдийн засгийн уялдааг нь харж хуулийн дэс дарааллыг тогтоох нь онцгой чухал байгаа юм. Хүнд үйлдвэрийн хууль гэж ярьж байна. Энэ хуулийг гаргахын тулд Үйлдвэрийн бодлогын байнгын хорооны тайланг бүхэл бүтэн Их Хурлаараа хэлэлцэх хэрэгтэй байна. Энэ хэлэлцсэний дараа төлөвлөгөөгөө ярилцахгүй бол жишээ нь бодит амьдрал дээр буухгүй байж болохоор байна. Тэгэхээр горимын санал бол энэ хуулийн дэс дарааллыг ярилцах нэг…/минут дуусав/
Б.Жавхлан: Анандбазар гишүүнээ одоо бид чинь Засгийн газрын үйл ажиллагааны хөтөлбөрт нийцүүлэн боловсруулсан Засгийн газраас өргөн барьж байгаа өргөн барихаар төлөвлөж байгаа хуулийн төсөл болон тогтоолын төслүүдээс бүрдсэн ийм үндсэн чиглэл. Энэ дотроос одоо манай Байнгын хорооны хэлэлцэх асуудалтай хамааралтай 2 хуулийг л одоо бид өнөөдөр хэлэлцэх ийм дэгтэй юм. 
Тэгэхээр одоо энэ чинь үндсэн чиглэл нь батлагдаад энэ одоо өөрөөр хэлбэл энэ 4 жил хэлэлцэх хуулийн жагсаалт тогтоолын жагсаалт батлагдах үндсэн чиглэл батлагдахаар дараа нь энэ Засгийн газар энэнийхээ дагуу бүх энэ хуулиудаа дэс дараатай өргөн барина. Одоо хуулийн дагуу өргөн барина. Тэр үед хэлэлцэх шатанд нь оролцох саналаа тусгах хуулийг дахиж задалж ярилцах, судлах ийм бүх боломжууд бидний өмнө байгаа. Ингэж шат дараатай явна. Та мөн сая ярианыхаа завсар тэр банкны хуулийн асуудал хөндлөө. Банкны хуулийн нэмэлт, өөрчлөлт өргөн баригдаад чуулганаар хэлэлцэх асуудал хэлэлцэх эсэх нь яригдаад, шийдэгдээд ажлын хэсэг байгуулагдаад Улсын Их Хурлын гишүүн Амартүвшин ахлаад ингээд ажлын хэсэг нь хуралдаад ажлаа хийгээд явж байгаа шүү. 
Та түрүүн ажлын хэсэг дээр мөн нэмж оролцоод энэ саналаа өгөх тусгах оролцох бүрэн боломжууд байгаа. Өөр гишүүд байхгүй байгаа юу. Тогтоолын төсөлтэй холбогдуулан үг хэлэх гишүүн байна уу? Танхимаас алга байна. Онлайн алга байна. Тогтоолын төсөлтэй холбогдуулан зарчмын зөрүүтэй санал гаргах гишүүд байна уу? Алга байна. Тогтоолын төслийн анхны хэлэлцүүлэг хийсэн талаарх Байнгын хорооноос гарах санал, дүгнэлтийг Хууль зүйн байнгын хорооны хуралдаанд Улсын Их Хурлын гишүүн Амартүвшин танилцуулна. Тогтоолын төслийн анхны хэлэлцүүлгийг хэлэлцэж дууслаа. Дараагийн асуудалдаа оръё. Ажлын хэсгийн гишүүдэд баярлалаа. 
Хоёр.Төсвийн шинэчлэлийг бүх түвшинд хэрэгжүүлэх үйл ажиллагааны хөтөлбөр боловсруулах үүрэг бүхий ажлын хэсэг байгуулах тухай асуудлыг хэлэлцэж эхэлье. 
Улсын Их Хурлаас 2020 оны 12 дугаар сарын 04-ний Монгол Улсын 2021 оны төсвийн тухай хуульд баталсантай холбогдуулан авах арга хэмжээний тухай Улсын Их Хурлын тогтоол баталсан. Уг тогтоолын 2 дахь заалтад Төсвийн шинэчлэлийг бүх шатанд хэрэгжүүлэх, үйл ажиллагааны хөтөлбөрийн төслийг боловсруулан Улсын Их Хурлаар батлуулж төсвийн шинэчлэлийг өргөн хүрээнд эрчимжүүлэх бодлогын удирдамжаар хангах хяналт тавих ажлыг зохион байгуулахыг Улсын Их Хурлын Төсвийн байнгын хороонд даалгасан.
Иймд Төсвийн байнгын хорооноос ажлын хэсэг байгуулах саналтай байна. Ажлын хэсгийн бүрэлдэхүүнд саналаараа орж ажиллах саналтай гишүүд байна уу? Ажлын хэсгийн бүрэлдэхүүнд орж ажиллах гишүүдийн нэрсийг авч дууслаа. Ажлын хэсэгт орох саналаа өгсөн гишүүд болон мөн Байнгын хорооноос томилж оруулж байгаа гишүүдийн нэрсийг танилцуулъя. 
Ажлын хэсгийн ахлагчаар Байнгын хорооны дарга Болдын Жавхлан. Гишүүдэд Ганибалын Амартүвшин, Жигжидийн Батжаргал, Жамбын Батсуурь, Хүрэлбаатарын Булгантуяа, Цэрэнпилийн Даваасүрэн, Ганзоригийн Тэмүүлэн гэсэн 7 гишүүний бүрэлдэхүүнтэйгээр ажлын хэсгийг байгуулъя гэсэн ийм саналтай байна. Ажлын хэсгийн ахлагчаар Улсын Их Хурлын гишүүн Болдын Жавхланг томилохыг дэмжье гэсэн томьёоллын саналаар санал хураалт. Энэ санал хураалтыг хүчингүй болгоё уучлаарай. Техникийнхэн анхааралдаа авна уу, санал хураалтыг хүчингүй болгож байгаа. 
Томьёоллыг буруу танилцуулсан байна. Саяын санал хураалт хүчингүй шүү. Санал хураалт дуусахаас өмнө хүчингүй болгохыг зарласан учраас зарчмын зөрүүтэй санал гаргах шаардлагагүй. Та бүхэнд тогтоолын төслийг уншиж танилцуулъя. 

Ажлын хэсэг байгуулах тухай Монгол Улсын Их Хурлын тухай 23 дугаар зүйлийн 23.2.3, 23.2.14 дэх заалт, 39 дүгээр зүйлийн 39.14 дэх хэсгийг үндэслэн тогтоох нь. 

Төсвийн шинэчлэлийг бүх шатанд хэрэгжүүлэх үйл ажиллагааны хөтөлбөр боловсруулах үүрэг бүхий ажлын хэсгийг дараах бүрэлдэхүүнтэйгээр байгуулсугай. 

Ажлын хэсгийн ахлагч Болдын Жавхлан Улсын Их хурлын гишүүн. Гишүүд Ганибалын Амартүвшин, Жигжидийн Батжаргал, Жамбын Батсуурь, Хүрэлбаатарын Булгантуяа, Цэрэнпилийн Даваасүрэн, Ганзоригийн Тэмүүлэн.

2.Энэ тогтоолын 1 дэх заалтад заасан Төсвийн шинэчлэлийг бүх шатанд хэрэгжүүлэх үйл ажиллагааны хөтөлбөрийг Байнгын хороонд танилцуулахыг ажлын хэсэгт даалгасугай. Ажлын хэсэгт мэргэжил арга зүйн туслалцаа үзүүлэх мэдээллээр хангах чиглэлээр холбогдох байгууллагуудаас мэргэжлийн хүмүүсийг оролцуулж ажиллуулахыг ажлын хэсэгт зөвшөөсүгэй. Төсвийн байнгын хорооны дарга гэсэн ийм тогтоолын төсөл байна. 
Тогтоолын төслийг баталъя гэсэн саналын томьёоллоор санал хураалт. Энэ туршилтын санал хураалт шүү онлайнаар, танхимаар хамтарч оролцож байгаа 1 туршилт хийе. Туршилтын санал хураалт. Гишүүд анхааралтай байгаарай. 15 гишүүн санал хураалтад оролцож байна. Сая туршилтад 6 гишүүн дэмжиж санал өгсөн байна. 9 гишүүн татгалзаж санал өгсөн байна. Туршилтын санал хураалт дууссан. Одоо жинхэнэ санал хураалт шүү. Гишүүд бүгд анхааралтай байгаарай. Техникийн алба бэлэн үү? Техникийн алба бэлэн болох шиг боллоо. Санал хураалт. Энэ санал хураалт техник болохгүй байна даа. 
Гишүүд анхааралтай санал хураалтад бэлэн болоорой. Техник хангамж бэлэн болсон гэж үзэх үү? Хараахан болоогүй байна. Танхимд оролцож байгаа гишүүд хэрэв ipad нь байхгүй бол гараа өргөөд оролцож болох юм байна шүү. Ажлын хэсэг. Онлайнаар оролцож байгаа гишүүд бэлэн үү? Танхимд 6 гишүүн оролцож байна. 6 гишүүнээс 3 нь санал өргөж юу гараа өргөж санал өгнө. 3 нь ipad-аар орж байгаа юм байна. Онлайнаар орж байгаа гишүүд анхааралтай байх нь чухал байна шүү. Саяын санал хураалт техникийн шалтгаанаас болоод алдаатай боллоо. Тэгээд саяын санал хураалтыг хүчингүй болгох саналын томьёоллоор дэмжье гэж санал хураалт. Танхимаас оролцож байгаа Даваасүрэн гишүүн гараа өргөж оролцож байгаа учраас Ганбаатар мөн Сайнхүүгийн Ганбаатар дэмжиж оролцсон. Ингээд 14 гишүүн оролцсоноос 8 гишүүн дэмжиж саяын санал хураалт хүчингүй боллоо. 
Одоо гишүүд анхааралтай байгаарай. Одоо яг тогтоолын төслөө дэмжье гэсэн томьёоллоор санал хураалт. 1 туршилт санал хураалт шүү. Туршилт санал хураалт. Туршилт санал хураалт амжилттай боллоо. Одоо нэг жинхэнэ бодит санал хураалт шүү гишүүдээ анхааралтай байгаарай. Тогтоолын төслийг дэмжье гэсэн саналын томьёоллоор санал хураалт. Санал хураалтад 14 гишүүн оролцож 10 гишүүн, тийм байна. Уучлаарай. Санал хураалтад 12 гишүүн оролцож 10 гишүүн дэмжиж зөв үү, 9 үү? Тийм байна. Санал хураалтад 12 гишүүн оролцож 9 гишүүн дэмжиж уг тогтоолын төсөл батлагдлаа. Дэмжигдлээ. Санал хураалт дуусаж ажлын хэсэг байгуулах тогтоолын төслийг баталлаа. Ажлын хэсэг байгуулах тухай асуудлыг хэлэлцэж дууслаа. 
Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье. Өнөөдрийн хуралдаанд идэвхтэй, танхимаар оролцсон онлайнаар оролцсон гишүүддээ талархал илэрхийлье. Баярлалаа. 
Дууны бичлэгээс буулгасан: 

